
Kajian ini bertujuan meneliti kesediaan pesawah untuk mencarum dalam Skim 
Jaringan Keselamatan Sosial (SJKS) sekiranya lima (5) keperluan berdasarkan 
Teori Maslow telah dipenuhi dalam kehidupan pesawah. Kajian ini dilaksanakan 
di kawasan Lembaga Kemajuan Pertana Muda (MADA). Kajian ini 
menggunakan pendekatan kuantitatif dan teknik survei dengan menggunakan 
analisis deskriptif dan inferensi. Kajian ini melibatkan seramai 500 pesawah dan 
dilaksanakan di lima Pertubuhan Peladang Kawasan (PPK) di MADA. 
Pengumpulan data bagi kajian ini adalah melalui borang soal selidik. Kajian ini 
menggunakan teknik persampelan rawak berperingkat (multi stage random 
sampling) iaitu gabungan persampelan rawak mudah dan persampelan rawak 
sistematik. Data yang diperolehi daripada soal selidik dianalisis menggunakan 
perisian Statistical Package for the Social Sciences (SPSS). Objektif khusus 
kajian ialah (1) mengenalpasti tahap kesediaan pesawah untuk mencarum 
dalam SJKS, (2) mengenalpasti hubungan keperluan berdasarkan Teori Maslow 
dengan kesediaan pesawah untuk mencarum dalam SJKS, (3) Mengenalpasti 
perkaitan antara latar belakang sosiodemografi terpilih (jantina, umur dan 
pendapatan isi rumah) dengan kesediaan pesawah untuk mencarum dalam 
SJKS dan (4) mengenalpasti bentuk SJKS yang diperlukan oleh pesawah. 

 
 

Dapatan kajian menunjukkan menunjukkan bahawa tahap kesediaan pesawah 
untuk mencarum dalam SJKS adalah sederhana kerana pesawah kurang 
maklumat mengenai keselamatan sosial daripada pihak Kerajaan dan MADA. 
Selain itu, kajian ini juga menunjukkan bahawa terdapat perhubungan yang 
signifikan antara 5 keperluan pesawah berdasarkan Teori Maslow dengan 
kesediaan pesawah untuk mencarum dalam SJKS. Dalam masa yang sama, 
seramai 76.4% pesawah juga menyatakan terdapat keperluan untuk mereka 
mencarum dalam SJKS. Dari segi aspek sosiodemografi (jantina, umur dan 

pendapatan isi rumah), kajian ini mendapati bahawa tiada perhubungan yang 
signifikan dan ini membuktikan bahawa aspek sosiodemografi tidak 
mempengaruhi pesawah untuk mencarum dalam SJKS. Selain itu, hasil kajian 
juga menunjukkan bahawa pesawah memerlukan sebuah skim yang 
mempunyai nilai caruman fleksibel berdasarkan pendapatan mereka dan 
ditakbir urus oleh komuniti pesawah sendiri. Skim tersebut juga perlu melindungi 
pesawah dari aspek kesihatan, tanaman dan peralatan sawah.

Abstract of thesis presented to the Senate of Universiti Putra Malaysia in 
fulfilment of the requirement for the degree of Master of Science 

THE READINESS OF THE PADDY FARMERS IN MUDA AGRICULTURE 
DEVELOPMENT AUTHORITY TO CONTRIBUTE IN THE SOCIAL 

SAFETY NET SCHEME 

By 

MOHAMAD NOOR FIRDAUS BIN SAHUL HAMEED 

June 2021 

Chairman : Associate Professor Nobaya binti Ahmad, PhD 
Faculty : Human Ecology 

This study aims to examine the readiness of farmers to contribute to the Social 
Security Scheme (SJKS) if their needs in the life according to Maslow Theory 
are fullfilled. This study was conducted in the Muda agricultural Development 
Authority (MADA). This study uses quantitative approaches and survey 
techniques using descriptive and inferential analysis. This study involved a total 
of 500 farmers and was implemented in five Area Farmers Organizations (PPK) 
in MADA. Data collection for this study is through questionnaires form. This study 
use multi stage random sampling technique which is a combination of simple 
random sampling and systematic random sampling. Data obtained from the 
questionnaire were analyzed using SPSS software. The specific objectives of 
the study are (1) to identify the level of willingness of farmers to contribute in 
SJKS, (2) to identify the relationship between the needs according to Maslow 
Theory with the willingness of farmers to contribute in SJKS, (3) To identify the 
relationship between selected sosiodemography backgrounds (gender, age and 
household income) with the willingness of farmers to contribute in SJKS and (4) 
identify the form of SJKS required by farmers. 

The results show that the level of readiness of farmers to contribute in SJKS is 
moderate because lack of informations about social protection from the 
Government and MADA. The findings of the study indicate a significant 
relationship between the needs of farmers and their willingness to contribute in 
SJKS. At the same time, 76.4% farmers also stated that there is a need for them 
to contribute in SJKS. In terms of sosiodemographic aspects (gender, age and 
household income), this study found that there is no significant relationship and 
this proves that the demographic aspect does not influence farmers to contribute 
in SJKS. In addition, this study also examines the forms of SJKS that are suitable 
to be introduced to farmers. In addition, the results of the study also show that 

farmers need a scheme that has a flexible contribution value based on their 
income and is managed by the farmer community itself. The scheme should also 
protect farmers from health aspects, crops and field equipment. 

BAB 1 

 

 
PENDAHULUAN 

 

 
1.1 Latar belakang 

 

Pelaksanaan Skim Jaringan Keselamatan Sosial (SJKS) di Malaysia telah mula 
diperkenalkan sejak zaman pemerintahan British. Walau bagaimanapun, usaha 
ini hanya memberikan perlindungan kepada pekerja yang mempunyai 
pendapatan tetap sahaja. Malaysia telah menunjukkan komitmen dalam 
pemberian keselamatan sosial secara berterusan kepada pekerja dalam semua 
sektor (Zin, Lee, Rahman, 2001). 

 
 

Menurut Devereux dan Sabates-wheeler (2004), keselamatan sosial dapat 
didefinasikan sebagai suatu inisiatif perlindungan kepada mereka yang bekerja 
dalam sektor formal atau tidak formal, menyediakan suatu bentuk bantuan 
kewangan kepada mereka yang miskin, memberi perlindungan kepada 
individu/keluarga daripada risiko menjadi miskin, meningkatkan status sosial 
individu/keluarga yang terlibat. Perlindungan menyediakan kemudahan asas 
sosial kepada masyarakat melindungi dari segi kewangan, pendapatan, 
perumahan, pendidikan dan lain-lain (Mansor, Fakhrina, & Rashid, 2016). 
Menurut Unni & Rani, (2003), perlindungan merupakan suatu model untuk 
mengurangkan kadar kemiskinan dalam sesuatu komuniti, ianya merangkumi 
keselamatan sosial, insuran sosial dan jaringan keselamatan sosial. Secara 
keseluruhan, fokus keselamatan sosial adalah untuk meningkatkan keupayaan 
ekonomi individu/keluarga dan mengurangkan risiko mereka untuk menjadi 
miskin. Selain itu, perlindungan yang merangkumi sistem pencen, insuran 
kesihatan dan lain-lain perlu diberi keutamaan kerana perlindungan ini mampu 
memberikan jaminan di masa hadapan (Orbeta, 2011). 

 
 

Pada masa ini SJKS merupakan satu keperluan kepada mereka yang terlibat 
dalam sektor pekerjaan. SJKS boleh dianggap sebagai satu kaedah 
perlindungan yang memberi manfaat apabila di usia tua atau persaraan 
terutamanya mereka yang terlibat dalam sektor tidak formal. Pada asasnya 
tujuan SJKS yang dilaksanakan di seluruh dunia adalah untuk mengatasi 
masalah kemiskinan ketika di usia tua atau persaraan (MacKellar, 2009). SJKS 
yang terbaik seharusnya dapat membantu menyediakan kemudahan yang 
mencukupi kepada penerimanya bagi membendung masalah kemiskinan. 
Sistem yang disediakan juga perlu diselaraskan mengikut kemampuan dan 
kesesuaian penerima manfaat. 

Di Malaysia, SJKS yang berstruktur diperkenalkan dan digunakan sehingga hari 
ini dengan melibatkan pekerja sektor formal iaitu pekerja sektor Kerajaan dan 
sektor swasta (Ong & Hamid, 2010). SJKS yang berstruktur bermaksud suatu 
sistem yang terurus, terbukti dan telah dilaksanakan untuk tempoh masa yang 
lama bagi menjaga kebajikan pekerja-pekerja dalam sektor berkenaan secara 
sistematik. Menurut Mustafa & Roslan, (2006), Malaysia memperkenalkan 
sistem perlindungan berstruktur bagi melindungi kebajikan pekerja sektor 
Kerajaan dan swasta. Sistem ini juga membantu mengurangkan jurang 
kemiskinan masyarakat kerana mempunyai pendapatan selepas bersara. 
Caruman yang dimaksudkan merupakan caruman mandatori seperti sistem 
pencen, sistem Kumpulan Wang Simpanan Pekerja (KWSP) dan Pertubuhan 
Keselamatan Sosial (PERKESO). Walau bagaimanapun, tiada SJKS secara 
khusus dengan nilai caruman yang fleksibel diperkenalkan kepada pekerja 
sektor tidak formal. Sektor tidak formal di Malaysia juga merupakan 
penyumbang kepada kestabilan ekonomi negara yang perlu diberikan perhatian 
dan perlindungan yang sewajarnya (Ong & Hamid, 2010) dan (Zaharah 
Jamaluddin & Yuen Wah, 2013). Selain itu, Malaysia juga menyediakan 
kemudahan keselamatan sosial kepada pekerja-pekerja di sektor formal 
(pekerja swasta) yang mengalami kemalangan ketika bekerja melalui 
PERKESO. PERKESO hanya menyediakan pembayaran sekali sahaja dan 
ianya merupakan insurans keselamatan pekerja (Zin et al., 2001). 

 
 

Sektor tidak formal boleh didefinasikan sebagai pekerja yang bekerja dengan 
sendiri, memiliki perniagaan keluarga secara kecil-kecilan dan pekerja di sektor 
pertanian (Hu & Stewart, 2009). Menurut Abd Samad & Mansor, (2013) sektor 
tidak formal terdiri daripada pekerja yang bekerja sendiri seperti peniaga pasar 
dan kedai, penternak, peladang, nelayan, pesawah dan menerima upah yang 
sedikit. Selain itu, mereka juga tidak menerima sebarang keselamatan sosial 
yang khusus. Dapatan kajian Hussmanns, R.; Farhad, (1999) juga 
menterjemahkan definasi pekerja sektor tidak formal yang hampir sama iaitu 
terdiri daripada mereka yang bekerja sendiri dan memiliki syarikat kecil dan 
adakalanya tidak berdaftar. Kebanyakkan mereka membuka perniagaan di 
kawasan luar bandar untuk menampung kehidupan. 

 
 

Pekerja-pekerja sektor tidak formal tidak mempunyai keselamatan sosial secara 
khusus, namun mereka mempunyai pilihan untuk membuat caruman sendiri 
dengan menggunakan kemudahan keselamatan sosial yang disediakan oleh 
pihak swasta seperti Skim Pencen Swasta (PRS) yang diperkenalkan pada 
tahun 2012 dan Skim Simpanan Persaraan 1Malaysia (SSP1M) yang 
diperkenalkan pada tahun 2010 (Zabri, Ahmad, & Lian, 2016). Namun, 
kemudahan yang disediakan oleh pihak swasta ini menetapkan jumlah minimum 
tertentu untuk caruman (Zaharah et al, 2013). Keselamatan sosial yang 
menetapkan jumlah caruman dengan nilai yang tertentu mungkin tidak 
membebankan pekerja sektor formal tetapi bagi pekerja-pekerja sektor tidak 
formal penetapan jumlah caruman yang tinggi membebankan mereka kerana 
kedudukan kewangan bulanan mereka tidak stabil (Mohd, 2013). Menurut Lim, 
Sia, & Gan, (2011), jumlah yang ideal untuk simpanan isi rumah daripada 

keseluruhan pendapatan bulanan adalah sekurang-kurangnya sebanyak 35% 
daripada jumlah pendapatan isi rumah. 

 
 

Masalah utama pekerja sektor tidak formal adalah keupayaan untuk mereka 
menyediakan peruntukan kewangan dalam jumlah tertentu bagi mencarum 
dalam SJKS. Sehubungan itu, terdapat keperluan supaya satu SJKS yang 
khusus disediakan kepada mereka melalui penyelarasan jumlah caruman yang 
lebih fleksibel (Van Ginneken, 1999). Usaha KWSP untuk menyediakan SSP1M 
mulai 3 Januari 2010 merupakan satu inisiatif yang sangat baik. Walau 
bagaimanapun, skim tersebut tidak dapat menarik minat pekerja sektor tidak 
formal berikutan skim tersebut menetapkan jumlah caruman minimum iaitu 
sebanyak RM50 sebulan. Penetapan nilai minimum caruman ini mungkin 
membebankan mereka (Mohd, 2013). 

 
 

Dalam kajian ini, penyelidik memberikan fokus kepada pesawah yang 
menjalankan aktiviti penanaman padi di kawasan pertanian MADA. Pesawah 
merupakan antara golongan yang tidak mempunyai sebarang keselamatan 
sosial kerana aktiviti pertanian dikategorikan sebagai aktiviti tidak formal. 
Mereka hanya bergantung kepada sumber hasil jualan padi atau sewaan 
kawasan padi dan tidak mempunyai pendapatan tetap. Pertanian merupakan 
antara pekerjaan sektor tidak formal yang terbesar di Malaysia (Jabatan 
Perangkaan Malaysia, 2017). Pembangunan SJKS khusus untuk pesawah 
dapat membantu mereka mengurangkan bebanan kewangan ketika di usia tua 
atau persaraan (Zin et al., 2001). Selain pesawah, golongan nelayan, penternak 
haiwan, pesawah sayur-sayuran dan mereka yang melaksanakan pekerjaan 
sendiri seperti peniaga pasar dan kedai juga dikategorikan sebagai pekerja 
sektor tidak formal dan tidak mendapat sebarang keselamatan sosial (Abd 
Samad & Mansor, 2013). 

 
 

Negara-negara di rantau Asia telah berusaha untuk membangunkan SJKS yang 
khusus kepada pekerja-pekerja sektor tidak formal. Antara negara yang 
membangunkan SJKS kepada pekerja sektor tidak formal adalah negara China, 
China telah membentuk skim pencen dan insuran yang menyediakan 
kemudahan caruman tanpa paksaan kepada mereka yang terlibat (Williamson, 
Price, & Shen, 2012). Selain itu, negara India juga telah membangunkan skim 
pencen dan insuran kepada pekerja tidak formal (Unni & Rani, 2003). Skim yang 
dibangunkan di India adalah lebih khusus dan berasaskan komuniti yang 
dikenali sebagai Model Tabung Kebajikan kepada pekerja sektor tidak formal di 
Kerala mulai tahun 1969 (Mohd, 2013). 

 
 

Selain daripada negara China dan India, negara-negara seperti Thailand, Sri 
Lanka, Vietnam, Filipina, Indonesia, Korea Selatan dan Bangladesh juga telah 
sedar mengenai kepentingan dan keperluan bagi menyediakan satu skim 
keselamatan sosial kepada pekerja-pekerja di sektor tidak formal (MacKellar, 
2009). Terdapat negara yang menyediakan skim keselamatan sosial secara 

khusus mengikut sektor pekerjaan tertentu dan dilaksanakan berasaskan 
komuniti seperti negara Thailand dan India (Ginneken, 2003). Pengkhususan ini 
memberikan lebih banyak peluang kepada komuniti tersebut untuk merancang 
dan mengurus struktur keselamatan sosial komuniti mengikut keupayaan 
mereka sendiri (ADB, 2012). 

 
 

Dalam usaha membentuk SJKS yang khusus kepada pekerja sektor tidak 
formal, negara-negara di dunia telah cuba untuk mengaplikasikan konsep dan 
model sedia ada pencen sektor formal ke sektor tidak formal, namun usaha 
tersebut tidak berjaya dilaksanakan. Terdapat halangan-halangan terhadap 
usaha tersebut antaranya adalah berkaitan jumlah caruman yang susah untuk 
ditentukan berikutan kedudukan kewangan mereka yang tidak menentu dan 
pengurusan berhubung pelaksanaan sistem tersebut (Van Ginneken, 1999). 
Halangan-halangan ini juga turut dihadapi oleh pesawah di Malaysia 
memandangkan jumlah pendapatan mereka tidak stabil dan berdasarkan musim 
(Ahmad, 2007). 

 
 

Berdasarkan data statistik pada tahun 2015, sebanyak 11.4 peratus daripada 
guna tenaga dalam sektor bukan pertanian adalah pekerja sektor tidak formal 
berbanding 11.2 peratus pada tahun 2013. Dari segi bilangan, guna tenaga 
dalam sektor tidak formal adalah 1.40 juta orang, meningkat 79,300 orang 
berbanding 1.32 juta orang pada tahun 2013 (Jabatan Statistik Malaysia, 2015). 
Berdasarkan laporan tersebut, jumlah pekerja yang terlibat dalam sektor tidak 
formal telah menunjukkan peningkatan. Dianggarkan bahawa KWSP hanya 
melindungi sebanyak 52 peratus pekerja di Malaysia. Selebihnya sebanyak 42 
peratus pekerja tidak dilindungi oleh keselamatan sosial berikutan mereka 
bekerja di sektor tidak formal (Mohd, 2013). Menurut Mohd, (2013), pekerja- 
pekerja di sektor tidak formal juga bimbang mengenai perlindungan mereka 
ketika di usia tua. Tanpa keselamatan sosial yang mencukupi, pekerja-pekerja 
di sektor tidak formal akan terus terbeban dengan peningkatan kos sara hidup 
dan tidak mampu untuk menyara kehidupan ketika di usia persaraan atau usia 
tua (Zin et al., 2001). Perkara yang paling membimbangkan adalah 
kemungkinan mereka menjadi penyumbang kepada peningkatan kadar 
kemiskinan (Baharudin et al., 2006). 

 
 

Sehubungan dengan itu, bagi mencapai hasrat untuk mewujudkan SJKS dalam 
kalangan pesawah dan meningkatkan kualiti hidup mereka dari segi ekonomi 
dan sosial, pihak yang terlibat perlu memastikan keperluan pesawah 
berdasarkan Teori Maslow dipenuhi terlebih dahulu bagi menarik minat pesawah 
untuk menyertai SJKS. Oleh itu, kajian ini dilaksanakan bagi mendapat 
maklumat deskriptif mengenai kesediaan pesawah untuk mencarum dalam 
SJKS berdasarkan keperluan Teori Maslow. Kajian ini meneliti sama ada 
pesawah akan mencarum dalam SJKS sekiranya telah memenuhi keperluan 
berdasarkan Teori Maslow. Kajian ini juga merupakan kajian penerokaan 
(exploratory). 

1.2 Penyataan Masalah 

 

Kajian ini adalah selaras dengan hasrat Kerajaan iaitu bagi menyediakan suatu 
SJKS khusus dan komprehensif kepada pesawah dan menjaga kebajikan 
mereka. Kajian ini dapat membantu Kerajaan mendapat maklumat awal 
mengenai keperluan SJKS terhadap pesawah sebelum skim tersebut 
dilaksanakan sepenuhnya. 

 
 

Di Malaysia, pekerja di sektor tidak formal tidak diberikan perlindungan seperti 
pekerja di sektor formal. Walau bagaimanapun, Malaysia mempunyai skim-skim 
perlindungan swasta yang menyediakan kemudahan keselamatan sosial 
terbuka kepada pekerja di sektor formal dan sektor tidak formal. Antara skim 
tersebut adalah Skim Simpanan Persaraan 1Malaysia (SSP1M) dan Skim 
Pencen Swasta (PRS) (Mansor, Fakhrina dan Rashid, 2016). Namun, kedua- 
dua skim tersebut menetapkan nilai caruman tertentu iaitu sebanyak RM50 
sebulan. Penetapan nilai caruman ini secara tidak langsung akan 
membebankan pekerja tidak formal terutamanya pesawah kerana mereka 
mempunyai pendapatan tidak menentu (Zaharah Jamaluddin dan Yuen Wah, 
2013). Selain itu, negara-negara di rantau Asia seperti India, China, Thailand 
dan lain-lain telah memperkenalkan SJKS kepada pekerja sektor tidak formal 
(MacKellar, 2009). Sekiranya Kerajaan bersetuju untuk melaksanakan SJKS di 
Malaysia dalam masa terdekat, bagaimanakah tahap kesediaan pesawah untuk 
mencarum dalam skim tersebut?. 

 
 

Kesejahteraan hidup pesawah adalah suatu perkara penting dan ianya antara 
lain bergantung kepada keperluan-keperluan sosial dalam persekitaran mereka. 
Menurut Yusof et al., (2013), hasil kajian yang dijalankan menunjukkan bahawa 
tingkat kesejahteraan pesawah di kawasan MADA adalah bergantung kepada 
keperluan sosial seperti pendapatan, persekitaran kerja, perumahan, 
komunikasi, kesihatan dan kehidupan. Keperluan-keperluan ini mempunyai 
persamaan dengan keperluan yang dinyatakan oleh Teori Maslow. Kajian 
tersebut juga mendapati bahawa tingkat kesejahteraan hidup pesawah di MADA 
berdasarkan keperluan tersebut meningkat dengan ketara setiap tahun dan 
peningkatan ini secara tidak langsung mempengaruhi halatuju kehidupan 
mereka. Persoalannya, adakah pesawah di MADA telah memenuhi keperluan 
berdasarkan Teori Maslow bagi membolehkan mereka menerima SJKS?. 

 
 

Golongan pesawah menerima pendapatan yang sangat terhad. Berdasarkan 
kepada Kertas Strategi Agromakanan UPE JPM, (2015), purata pendapatan 
pesawah adalah diantara RM835 hingga RM1,550 sebulan. Dengan jumlah 
pendapatan tersebut, pesawah perlu membuat perancangan kewangan dan 
simpanan sendiri kerana mereka tidak dilindungi oleh skim simpanan di hari tua. 
Pendapatan golongan pesawah adalah tidak terjamin kerana mereka terdedah 
kepada pelbagai risiko. Pesawah juga tidak dapat meramalkan masa depan 
perbelanjaan dan pendapatan mereka dan perkara ini menyebabkan pesawah 
membuat pinjaman untuk menampung kehidupan seharian (Yusof et al., 2013). 

Persoalannya, adakah pendapatan isi rumah pesawah mempengaruhi mereka 
untuk mencarum dalam SJKS?. 

 
 

Menurut Man & Sadiya, (2009), aktiviti pesawah didominasi oleh golongan lelaki 
berbanding wanita mungkin kerana minat, merupakan aktiviti keluarga atau 
disebabkan pesawah kurang berpendidikan. Selain itu, berdasarkan Laporan 
Tahunan MADA pada 2016, pesawah yang berumur kurang daripada 50 tahun 
tidak menunjukkan minat terhadap aktiviti tersebut dan kebanyakan pesawah 
terdiri daripada umur 50 tahun dan ke atas. Persoalannya, adakah jantina dan 
umur pesawah mempengaruhi mereka untuk mencarum dalam SJKS? 

 
 

Kerajaan melalui Kementerian Pembangunan Luar Bandar pada tahun 2019 
telah membangunkan Dasar Pembangunan Luar Bandar 2030 di mana salah 
satu halatuju strategi dalam dasar tersebut adalah untuk meningkat aksesibiliti 
kepada SJKS penduduk luar bandar. Pewujudan dasar tersebut menunjukkan 
bahawa pihak Kerajaan Malaysia sedang berusaha untuk menyediakan suatu 
rancangan keselamatan sosial kepada penduduk-penduduk luar bandar (B40) 
di Malaysia bagi menambah baik tahap kesejahteraan mereka. Pengenalan 
SJKS ini secara tidak langsung meliputi mereka yang terlibat dalam sektor tidak 
formal dan merangkumi pesawah. Namun, bagaimanakah bentuk SJKS yang 
diperlukan oleh pesawah?. 

 
 

1.3 Persoalan Kajian 

 

Bagi mendapatkan maklumat mengenai kesediaan pesawah untuk mencarum 
dalam SJKS, kajian ini memberi fokus kepada persoalan-persoalan berikut: 

 

i. Bagaimanakah tahap kesediaan pesawah untuk mencarum dalam 
SJKS?; 

ii. Adakah terdapat perhubungan diantara keperluan berdasarkan Teori 
Maslow dengan kesediaan pesawah untuk mencarum dalam SJKS?; 

iii. Adakah terdapat perbezaan diantara latar belakang sosiodemografi 
terpilih (jantina, umur dan pendapatan isi rumah) dengan kesediaan 
pesawah untuk mencarum dalam SJKS?; dan 

iv. Bagaimanakah bentuk SJKS yang diperlukan oleh pesawah?. 

 
 

1.4 Objektif Kajian 

 

1.4.1 Objektif Umum 

 

Kajian ini bertujuan untuk mengenalpasti kesediaan pesawah untuk mencarum 
dalam SJKS dengan mengambil kira semua keperluan berdasarkan Teori 
Maslow telah dipenuhi. 

1.4.2 Objektif Khusus 

 

Objektif khusus kajian pula adalah seperti berikut: 
 

i. Mengenalpasti tahap kesediaan pesawah untuk mencarum dalam 
SJKS; 

ii. Mengenalpasti hubungan diantara keperluan berdasarkan Teori Maslow 
dengan kesediaan pesawah untuk mencarum dalam SJKS; 

iii. Mengenalpasti perbezaan diantara latar belakang sosiodemografi 
terpilih (jantina, umur dan pendapatan isi rumah) dengan kesediaan 
pesawah untuk mencarum dalam SJKS; dan 

iv. Mengenalpasti bentuk SJKS yang diperlukan oleh pesawah. 

 
 

1.5 Kepentingan Kajian 

 

Kepentingan kajian ini boleh dibahagikan kepada dua bahagian. Pertama adalah 
sumbangan dapatan kajian kepada penambahan ilmu dalam bidang yang dikaji. 
Dapatan kajian ini secara tidak langsung menjadi ilmu baharu serta bahan 
rujukan kepada pihak Kerajaan dan swasta bagi mewujudkan SJKS yang sesuai 
berasaskan komuniti kepada pekerja sektor tidak formal di Malaysia khususnya 
melibatkan pesawah. Pihak Kerajaan terutamanya Kementerian Pertanian dan 
Industri Makanan dapat menggunakan hasil kajian ini sebagai asas dalam 
merangka polisi dan dasar Kerajaan berkaitan keselamatan sosial secara lebih 
menyeluruh kepada pesawah. Polisi dan dasar mengenai keselamatan sosial 
pesawah yang komprehensif dapat membantu melindungi kehidupan pesawah 
serta meningkatkan taraf hidup mereka. 

 
 

Kedua, kajian ini juga secara tidak langsung menambahkan koleksi ilmu 
pembangunan komuniti berkaitan SJKS kepada pekerja sektor tidak formal dan 
seterusnya mendorong pelaksanaan kajian-kajian baharu dalam bidang 
seumpamanya. Kajian-kajian yang akan datang juga boleh menjadikan dapatan 
kajian ini sebagai rujukan bagi memperkenalkan suatu model keselamatan 
sosial yang komprehensif kepada pesawah di MADA serta melihat aspek-aspek 
lain yang perlu diberikan perhatian bagi meningkatkan taraf hidup pesawah di 
MADA. Kajian ini juga secara tidak langsung boleh menjadi pemangkin kepada 
lebih banyak kajian berkaitan pekerja sektor tidak formal terutamanya dalam 
aspek pertanian dilaksanakan bagi melindungi mereka dalam keselamatan 
sosial. 

 
 

1.6 Hipotesis Kajian 

 

Ho1: Tidak terdapat perhubungan yang signifikan diantara keperluan 
berdasarkan Teori Maslow (fisiologi, keselamatan, sosial, penghargaan dan 
pencapaian diri) dengan kesediaan untuk mencarum dalam SJKS. 

Ho2: Tidak terdapat perbezaan yang signifikan di antara latar belakang 
sosiodemografi terpilih (jantina, umur dan pendapatan isi rumah) dengan 
kesediaan pesawah untuk mencarum. 

 
 

1.7 Skop Kajian 

 

Kajian ini dilaksanakan di kawasan pertanian MADA yang meliputi negeri Kedah 
dan Perlis. Kajian ini merupakan kajian penerokaan bagi mendapatkan 
maklumat mengenai kesediaan pesawah di MADA untuk mencarum dalam 
SJKS. Responden kajian ini adalah seramai 500 pesawah dalam kawasan 
MADA melibatkan lima (5) Pertubuhan Peladang Kawasan (PPK) iaitu PPK Guar 
Chempedak, PPK Kepala Batas, PPK Kodiang, PPK Pendang dan PPK Arau 
dan setiap PPK diwakili oleh 100 pesawah. Pemilihan lokasi kajian adalah 
berdasarkan kepada data Perangkaan Padi Malaysia tahun 2014. Berdasarkan 
data tersebut, kawasan penanaman padi MADA merupakan kawasan jelapang 
padi terbesar di Malaysia iaitu seluas 100,685 hektar berbanding kawasan 
penanaman padi dalam jelapang yang lain (Jabatan Pertanian Malaysia, 2014). 

 
 

Kajian ini memberi fokus untuk melihat kesediaan pesawah untuk mencarum 
berdasarkan lima (5) peringkat keperluan Teori Maslow iaitu fisiologi (makanan, 
air dan rumah), keselamatan (tempat tinggal dan tempat kerja), sosial (kasih 
sayang, perhubungan dengan jiran dan sahabat), penghargaan (rasa dihormati 
dan penerimaan dalam komuniti) dan pencapaian diri (kemampuan untuk 
mencapai kejayaan). Kajian ini juga meneliti sama ada pesawah telah memenuhi 
setiap peringkat tersebut bagi membolehkan mereka ke peringkat seterusnya 
dan menerima SJKS. Selain itu, kajian ini juga meneliti mengenai tahap 
kesediaan pesawah, bentuk perlindungan yang diperlukan dan perkaitan antara 
latar belakang sosiodemografi terpilih (jantina, umur dan pendapatan isi rumah) 
terhadap kesediaan pesawah untuk mencarum dalam SJKS. 

 
 

Hasil kajian ini adalah khusus kepada pesawah di kawasan MADA sahaja. 
Penggunaan hasil kajian ini di kawasan-kawasan pertanian lain adalah tertakluk 
kepada kemungkinan persamaan situasi dan pemboleh ubah yang digunakan 
dalam kajian ini. 

 
 

1.8 Limitasi Kajian 

 

Kajian ini hanya memberikan fokus kepada pesawah yang terlibat dalam aktiviti 
pertanian di kawasan pertanian MADA. Oleh itu, keputusan kajian ini tidak boleh 
digunakan secara menyeluruh. Kajian ini dilaksanakan menggunakan kaedah 
kuantitatif dengan memilih 500 orang responden yang terdiri daripada pesawah 
sahaja. Kajian ini tidak melibatkan kesemua 27 PPK di MADA dan hanya 
melibatkan sebanyak lima (5) PPK sahaja. 

Kajian ini juga dilaksanakan dengan menggunakan Teori Maslow dan memberi 
fokus kepada keperluan melibatkan fisiologi, keselamatan, sosial, penghargaan 
dan pencapaian diri sahaja. Selain itu, kajian ini juga hanya melihat pemboleh 
ubah lain seperti latar belakang sosiodemografi (jantina, umur dan pendapatan 
isi rumah) dan bentuk SJKS yang sesuai bagi melihat kesediaan pesawah untuk 
mencarum dalam SJKS. 

 
 

1.9 Definisi Konseptual dan Operasional 

 

Bahagian ini menjelaskan maksud pemboleh ubah kajian secara konseptual dan 
operasional. Definisi pemboleh ubah kajian adalah seperti berikut: 

1.9.1 Keperluan Fisiologi (Physiological needs) 

Konseptual 
 

Keperluan fisiologi adalah suatu konsep penting dalam perhubungan sosial yang 
membantu meningkatkan keupayaan diri sendiri dan keluarga. Melalui elemen 
fisiologi, individu mendapat keyakinan untuk meneruskan kehidupan (Maslow & 
Green, 2000). 

 
 

Operational 
 

Elemen fisiologi pesawah dalam kajian ini merujuk kepada keperluan asas 
seperti makanan, tempat tinggal dan air yang menjadi keutamaan dalam 
kehidupan manusia. Elemen keperluan fisiologi merupakan faktor utama yang 
mempengaruhi keperluan responden kajian yang perlu dipenuhi terlebih dahulu. 

1.9.2 Keperluan Keselamatan (Security needs) 

Konseptual 
 

Keperluan keselamatan dapat ditakrifkan sebagai keselamatan ditempat kerja 
atau keselamatan di tempat tinggal (Croppenstedt, Knowles, & Lowder, 2018). 
Keperluan keselamatan merangkumi insurans, kewangan, kesihatan, 
pendidikan dan lain-lain (Life & Kovacs, 2019). Keselamatan merupakan konsep 
asas dalam kehidupan di mana semua individu memerlukannya (Edmondson, 
1999). 



© C
OPYRIG

HT U
PM

10  

 

Operational 
 

Dalam kajian ini, keselamatan merujuk kepada suatu perlindungan yang dapat 
memberikan kebaikan kepada pesawah dan keluarga sekiranya mengalami 
kemalangan ketika bekerja. Selain itu, keselamatan juga meliputi perlindungan 
seperti kewangan, kesihatan dan lain-lain. 

1.9.3 Keperluan Sosial (Social needs) 

Konseptual 
 

Keperluan sosial merangkumi elemen seperti kasih sayang dan perhubungan 
dalam komuniti merupakan keperluan yang penting dalam komuniti. 
Berdasarkan keperluan tersebut, komuniti dapat merasakan mereka lebih 
dihargai dan diperlukan serta dapat bekerjasama dalam komuniti yang sama 
(Dumitru & St, 2014). 

 
 

Operational 
 

Dalam kajian ini elemen sosial adalah merangkumi semua elemen yang terdapat 
dalam SJKS dimana merangkumi faktor kebajikan dan pelindungan kewangan 
yang dapat memberikan manfaat sepenuhnya kepada pesawah dan keluarga 
mereka sekiranya mereka mencarum. Mencarum dalam SJKS juga dapat 
meningkatkan nilai sosial kehidupan mereka. 

1.9.4 Keperluan Penghargaan (Esteem needs) 

Konseptual 
 

Perhargaan merupakan suatu motivasi kepada individu di mana individu 
motivasi tersebut dapat mempengaruhi mereka untuk melaksanakan tugas 
dengan lebih baik di masa akan datang (Duncan & Blugis, 2011). Penghargaan 
merupakan suatu kaedah atau motivasi untuk mendorong individu dan komuniti 
meningkatkan kualiti diri sendiri (Ümmet, 2015). 

 
 

Operational 
 

Dalam kajian ini penghargaan adalah peluang yang diberikan kepada pesawah 
untuk mencuba sesuatu yang baharu bagi membolehkan mereka mengubah 
kehidupan sedia ada. Melalui penghargaan dengan menyediakan keselamatan 
sosial kepada mereka menunjukkan bahawa jasa dan pengorbanan mereka 
dihargai oleh Kerajaan dan masyarakat sekeliling. 

1.9.5 Keperluan Pencapaian Diri (Self-actualizing needs) 

 

Konseptual 
 

Pencapaian diri boleh didefinasikan sebagai potensi individu untuk mencapai 
tahap tertinggi dalam kehidupan mereka bagi memenuhi semua kehendak yang 
ingin dicapai (Akcay & Akyol, 2012). 

 
 

Operational 
 

Dalam konteks kajian ini, hasrat untuk mencapai suatu tahap yang tertinggi 
dalam kehidupan pesawah mampu mendorong mereka mencarum dalam SJKS. 
Keputusan ini adalah berdasarkan semua keperluan mengikut Teori Maslow 
telah dipenuhi. 

 
 

1.10 Rumusan 

 

Bab ini menerangkan mengenai latar belakang dan membincangkan mengenai 
status semasa pelaksanaan SJKS kepada pekerja sektor tidak formal di 
Malaysia dan luar negara. Kajian ini merupakan kajian penerokaan yang melihat 
secara deskriptif kesediaan pesawah untuk mencarum dalam SJKS. 

